
Vedapurushaproktam Shivalingarchanopadesham

వేదపురుషప్రోక్తం   శివలిఙ్గార్చనోపదేశమ్
Document Information

Text title : Vedapurushaproktam Shivalingarchanopadesham

File name : vedapuruShaproktaMshivalingArchanopadesham.itx

Category : shiva, shivarahasya, upadesha, advice

Location : doc_shiva

Proofread by : Ruma Dewan

Description/comments : shrIshivarahasyam | ugrAkhyaH saptamAMshaH | adhyAyaH 24| 420-444||

Latest update : June 16, 2024

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

June 16, 2024

sanskritdocuments.org



Vedapurushaproktam Shivalingarchanopadesham

వేదపురుషప్రోక్తం   శివలిఙ్గార్చనోపదేశమ్

(శివరహస్యాన్తర్గతే  ఉగ్రాఖ్యే )
వేదపురుషః
శివలిఙ్గస్వరూపస్య  శివస్య పరమాత్మనః ।
కర్తవ్యమర్చనం భక్త్యా భుక్తిముక్తిప్రదాయకమ్  ॥ ౪౨౦॥
బ్రాహ్మణ్యమపి  సమ్ప్రప్య యో నార్చయతి శఙ్కరమ్ ।
స దుర్భగ ఇతి జ్ఞేయో  బ్రాహ్మణైర్వేదవిత్తమైః    ॥ ౪౨౧॥
యేన తప్తం తపః పూర్వమఘఘ్నం శఙ్కరాలయే ।
తస్యైవ  భవతి శ్రద్ధా  శివలిఙ్గసమర్చనే  ॥ ౪౨౨॥
యః కరిష్యతి యత్నేన శివలిఙ్గే శివార్చనమ్ ।
స సాక్షాచ్ఛఙ్కరం సామ్బం సమర్చయతి సర్వథా ॥ ౪౨౩॥
లిఙ్గే సమర్చితః శమ్భుర్దదాతి  వరమీప్సితమ్ ।
అతః ప్రయత్నతో  నిత్యం కర్తవ్యం లిఙ్గపూజనమ్  ॥ ౪౨౪॥
ఉద్ధూలనం  త్రిపుణ్డ్రం   చ తథా రుద్రాక్షధారణమ్  ।
కర్తవ్యమతియత్నేన లిఙ్గపూజాపరైర్ద్విజైః     ॥ ౪౨౫॥
కర్తవ్యో లిఙ్గపూజాన్తే  పఞ్చాక్షరజపో ద్విజైః  ।
సహస్రమప్రమాదేన   రుద్రాధ్యాయజపస్తతః  ॥ ౪౨౬॥
రుద్రాధ్యాయేన  కర్తవ్యం శివలిఙ్గాభిషేచనమ్  ॥ ౪౨౭॥
బిల్వపత్రః  పూజనీయం శివలిఙ్గం  ప్రయత్నతః  ।
అయం మే హస్త ఇత్యాద్యైః  సవ్యస్తతలేన  యః ॥ ౪౨౮॥
ఉపస్పృశేల్లిఙ్గపార్శ్వం   స పాపేభ్యో విముచ్యతే ।
ప్రదక్షిణాష్టకం   కార్యమధికం తు శివాలయే ॥ ౪౨౯॥
కృతాఞ్జలిపుటైరేవ   శివస్మరణపూర్వకమ్ ।
యాని కాని చ పాపాని బ్రహ్మహత్యాదికాని  చ ॥ ౪౩౦॥

తాని తాని వినశ్యన్తి ప్రదక్షిణపదే  పదే ।
ఉత్థాయోత్థాయ   సాష్టాఙ్గాన్ప్రణామాన్   వింశదుత్తమాన్ ॥ ౪౩౧॥
యః కరిష్యతి యత్నేన స పాపేభ్యో విముచ్యతే ।
ప్రణమ్య  పరమేశాగ్రే కరతాడనపూర్వకమ్ ॥ ౪౩౨॥
యోనృత్యత్యన్వహం భక్త్యా స పాపేభ్యో విముచ్యతే ।
వృషస్య వృషణం స్పృష్ట్వా  వృషశ‍ృఙ్గాన్తరాన్ముదా   ॥ ౪౩౩॥
యః పశ్యేల్లిఙ్గమైశానం    స పాపేభ్యో విముచ్యతే ।
భువనత్రయతీర్థాని   సర్వాణ్యపి నిశాముఖే ॥ ౪౩౪॥
వృషాణ్డం  సముపాశ్రిత్య  తిష్ఠన్తి   మునిసత్తమాః ।
వృషాణ్డం  యః స్పృశేత్సాయం స తీర్థాన్యఖిలాన్యపి  ॥ ౪౩౫॥
స్పృష్టః  స్నాతశ్చ సతతం పూతశ్చాత్ర న సంశయః ।
ద్రష్టవ్యమైశ్వరం    లిఙ్గం  వృషశ‍ృఙ్గాన్తరాద్   ద్విజాః ॥ ౪౩౬॥
వృషేశవృషణం స్పృష్ట్వా  శివస్మరణపూర్వకమ్ ।
ప్రదక్షిణనమస్కారాన్కృత్వా  దృష్ట్వా  చ శఙ్కరమ్ ॥ ౪౩౭॥
పునః ప్రదక్షిణం  కృత్వా శివలోకే మహీయతే ।
ఇమాని నిత్యం కార్యాణి భస్మధారణపూర్వకమ్ ॥ ౪౩౮॥
శివలిఙ్గార్చనాదీని  బ్రాహ్మణాద్యైః   ప్రయత్నతః  ।
సతతం శివపూజాయాం చిత్తం యస్యానువర్తతే ॥ ౪౩౯॥
స ధన్య ఇతి విజ్ఞేయస్తేన  ముక్తిరవాప్యతే ।
శివపూజాపి కర్తవ్యా శివలిఙ్గే నిరన్తరమ్ ॥ ౪౪౦॥
శివలిఙ్గే కృతా పూజా సర్వకామప్రదాయికా  ।
యేపూజయన్తి సతతం శివలిఙ్గం  శివాత్మకమ్ ॥ ౪౪౧॥
న తేషాం గర్భవాసాదిదుఃఖాని ద్విజపుఙ్గవాః  ।
శివనామామృతం యేన పీతం యేన ముదా ముహుః ॥ ౪౪౨॥
నైవ  పాస్యత్యసౌ మాతుః పునః స్తన్యమితః  పరమ్ ।
శివనామామృతే పీతే జన్మైవ  న భవిష్యతి ॥ ౪౪౩॥
ఏవం చేత్స్తన్యపానం  తు దుర్లభం  హ్యస్య సర్వథా ॥ ౪౪౪॥

॥ ఇతి శివరహస్యాన్తర్గతే  వేదపురుషప్రోక్తం   శివలిఙ్గార్చనోపదేశం  సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౪। ౪౨౦-౪౪౪॥

